СТЕНОГРАФСКИ БЕЛЕШКИ
од  Седмото продолжение на Единаесеттата седница на Собранието на Република Македонија, одржана на 9 ноември
2011 година
Седницата се одржа во Собранието на Република Македонија, сала 1, со почеток во 11,20 часот. 
Седницата ја отвори и на неа претседаваше господин Трајко Вељаноски, претседател на Собранието на Република Македонија. 
Трајко Вељаноски:  Дами и господа пратеници, 
Продолжуваме со работа по Единаесеттата седница на Собранието на Република Македонија.
Пратениците: Павле Саздов, Ристо Манчев, Фијат Цаноски, Мендух Тачи, Арбен Џафери, Али Ахмети, Ермира Мехмети, Ирфан Деари, Дешира Имери, Амди Бајрам, Илија  Димовски, ме известија дека се спречени да присуствуваат на седницата.
Точка 40 - Дополнет предлог на закон за изменување и дополнување на Законот за инспекциски надзор по скратена постапка второ и трето читање.
Дополнетиот предлог на Комисијата за политички систем и односи меѓу заедниците како матично работно тело и на Законодавно правната комисија ви е доставен.

Отворам општ претрес и претрес по членот 5 на Дополнетиот предлог.

Ги повикувам предлагачите и пратениците кои сакаат да говорат по општиот претрес и по претресот по  членот 5 на Дополнетиот предлог на закон да се пријават за збор. Благодарам.
Бидејќи нема пријавено за збор, констатирам дека општиот претрес и претресот по членот 5 на Дополнетиот предлог на закон е завршен.

Врз основа на член 156 став 2 од Деловникот на Собранието за седницата на Собранието не се поднесени амандмани на Дополниот предлог на закон.

Поради тоа што Собранието не усвои ниту еден амандман од Дополнетиот предлог врз основа на члент 162 од Деловникот на Собранието преминуваме на гласање по Предлогот на законот во целина.

Ги повикувам пратениците да влезат во салата затоа што преминуваме на гласање по Предлог законот.

Ги повикувам пратениците да влезат во салата за да преминеме на гласање и ги замолувам пратениците да седнат на своите места.

Ги повикувам пратениците да влезат во салата, мислам дека има доволно кворум за да се гласа.

Предлогот на законот во целина го ставам на гласање.

Ве повикувам да гласаме.

Вкупно гласаа 47 пратеници. Од нив за Предлогот на законот гласаа сите 47, нема воздражани, нема против.

Молам службите да утврдат точен број на присутни пратеници.

Во салата има 73 пратеници.

Полноважно е гласањето.
Констатирам дека Собранието го донесе Законот за изменување и дополнување на Законот за инспекциски надзор.
Минуваме на точка 41 - Дополнет предлог на закон за изменување и дополнување на Законот за заштита на децата по скратена постапка - второ и трето читање.
Дополнетиот предлог на Комисијата за труд и социјална политика како матично работно тело и на Законодавно правната комисија ви е доставен.

Ве известувам дека врз основа на точка 2 од Амандманот Х на Уставот на Република Македонија овој закон се донесува со мнозинство гласови од присутните пратеници кои припаѓат на заедниците кои не се мнозинство во Република Македонија.

Отворам општ претрес и претрес по членовите 3 и 4 на Дополнетиот предлог.

Ги повикувам предлагачите и пратениците кои сакаат да говорат по општиот претрес и по претресот по  членовите 3 и 4 на Дополнетиот предлог на закон да се пријават за збор. Благодарам.

Има збор господинот Изет Зеќири, повелете.

Изет Зеќири: Благодарам.Пред нас го имаме Законот за изменување и дополнување на Законот за заштита на децата, по скратена постапка.
Начелно се согласувам со измените на законот. Се дава рок за пререгистрација, рок од шест месеци, нивната главна дејност да ја усогласат и да се регистрираат во главната дејност за заштита на децата во Република Македонија.
Анализирајќи ги членовите 1, 2 и 3, посебно и членот 78-а, мислам дека заштитата на децата како мултидимензионален концепт и мултисекторски треба да биде во центарот на програмата на Владата и во центарот на Министерството за труд и социјална политика.

Министерството за труд и социјална политика треба да се ангажира за коренито реформирање на системот за заштита на децата и завршување на процесот на децентрализација и деинституционализација на децата и издигнување на нови алтернативни служби.

Преку основањето на овие фирми, не верувам дека при регистрацијата се постигнаа ефектите, иако ценам дека Министерството за труд и социјална политика треба да покрене нови служби  за заедницата на децата кои ќе се управуваат од единиците на локална самоуправа, кои треба да преземат одговорност за заштита на децата, бидејќи во Извештајот на Европската комисија имавме забелешка во однос на недостатокот на децентрализација во областа на социјалната политика.
Во мојата дискусија ќе се задржам на една анализа направена во врска со заштитата на децата. Не знам која е причината, можеби заменикот министер ќе ни каже зошто од 2001 до 2010 перманентно се намалува понудата на институциите за заштита на децата. Во 2001 имавме 35.094 деца кои имаа грижа било во градинки, било во јасли, додека овој број од 2001 година кога имавме 35.900 во 2009 и 2010 година, овој број е 22.185 деца институционално згрижени.
Ако ги анализираме центрите и јавните институции, вкупно деца и вработени, во 2009 година имавме 52 центри за заштита на деца додека во 2010 година имаме 54 центри, што значи само во два центри е инвестирано. Ако се анализира во 2009 година, не се примени деца под социјална заштита и тоа 66 деца, со образложение дека нема место или капацитети во центрите за заштита на децата, додека во 2010 година се одбиени 723 деца. Мислам дека заменикот министер треба да ни даде одговор по однос на овие прашања. 
Ако го анализираме вкупниот број на вработени, ова Министерство треба да има програма во однос на едукацијата, школувањето, формирањето и развојот на овие вработени, од 3739 колку што се вработени во институциите за згрижување и заштита на децата, 1816 се лица со средно образование и 543 вработени со основно образование. Мислам дека треба да се реформира овој кадар.
Направив уште една анализа. Имено со Министерството за труд и социјална политика од осамостојувањето наваму перманентно раководеа министри Албанци, мојата анализа кажува дека сите министри за труд и социјална политика не се ангажирале во областа на заштитата на децата и едукација на деца, што може да се види и од оваа анализа. Јас сум ги анализирал децата според етничката припадност и доаѓаме до ситуација каде од вкупно 23.157 деца, колку што се згрижени според етничката припадност, 89,2% се Македоници, а само 1,6% се деца Албанци кои се згрижени, 304 се Роми. Тоа го спомнав поради заменикот министер.
Ако се анализира структурата на вработените според етничката припадност во овие центри од 3.739 вработени само 7,6% се Албанци кои работат во овие градинки, а 88,4% се вработени од македонска припадност. Најлош пример е ако се анализира по градовите во Република Македонија, ќе видиме дека има една голема дискрапанца и во градовите каде Албанците се во мнозинство, значи нивните деца не го уживаат правото на социјална заштита, едукација, формирање и развој во градинките и јаслите. 
Ако на пример анализираме во Тетово, имаме вкупно 391 дете кој ги следат градинките, од македонска припадност и само 232 деца од албанска етничка припадност. Ако со анализира Куманово 940 деца згрижени од македонска припадност, а само 75 се Албанци. Во Гостивар 189 деца со социјална грижа и едукација се деца македончиња, а 84 се албанчиња. Да не говорам за Зајас во кој нема центар, нема центар исто така во Дебар и во многу други општини, во Осломеј, во Теарце. 

Ќе издржам уште еден факт, имено мојата анализа, според статистички региони говори дека во полошко јавни институции за заштита на децата се вкупно 2 институции со 8  центри и тоа вработени 187, додека ако се анализира по другите региони, истото не се случува. Ова говори за неангажман на министрите Албанци кои раководеле со Министерство за труд и социјална политика, во овој сегмент го запоставиле полошко само со две јавни институции и осум центри, додека во источниот дел има 9 со 29 центри. Во скопскиот регион има 18 со 68 центри, во Пелагонија 6 со 21 центар. Така што ако се анализира и бројот на вработени и центрите, говори за неангажман во областа на детската заштита, во областа на социјалната грижа и едукација на децата. 

Другиот дел што го анализиравме според национална структура, одговорноста директно се упатува на албанската партија на власт која не беше ангажирана да создаде иснтитуции и центри, да не говорам за дискриминацијата која постои со мнозинство Албанци. Во детските центри имаме мнозинство од малцинствата. Албанците воопшто не се застапени во социјалната грижа и едукација. 

Трајко Вељаноски: Благодарам. 

Бидејќи е исцрпена листата на пријавени за збор, констатирам дека општиот претрес и претресот по членовите 3 и 4 на дополнетиот предлог на закон е завршен.

Врз основа на член 156 став 2 од Деловникот на Собранието, за седницата на Собранието не се поднесени амандмани на дополнителниот предлог на закон. 

Поради тоа што Собранието не усвои ниту еден амандман на дополнетиот предлог, врз основа на член 162 од Деловникот на Собранието преминуваме на гласање по Предлогот на Законот во целина. 

Ве потсетувам дека врз основа на точка 2 од амандманот 10 на Уставот на Република Македонија овој закон се донесува со мнозинство гласови од присутните пратеници кои припаѓаат на заедниците кои не се мнозинство во Република Македонија. 

Предлогот на законот во целина го ставам на гласање. 

Ве повикувам да гласаме. 

Вкупно гласаа 69 пратеници. Од нив за Предлогот на законот гласаа сите 69, воздржани нема, против нема. 

Ги молам пратениците кои припаѓаат на заедниците кои не се мнозинство во Република Македонија, да се произнесат по предлогот на законот. 

Ве повикувам да гласаме. 

Вкупно гласаа 11 пратеници. Од нив за Предлогот на законот гласаа сите 11, воздржани нема, против нема. 

Констатирам дека Собранието го донесе Законот за изменување и дополнување на Законот за заштита на децата. 

Минуваме на точка 43 - Барање за давање на автентично толкување на член 31 став 2 и член 77-а став 6 од Законот за извршување поднесен од пратеникот Цветанка Иванова. 

Барањето за давање автентично толкување и извештајот на Законодавно-правна комисија ви се доставени. 

Отворам претрес. 

Ги повикувам пратениците кои сакаат да говорат по барањето за давање автентично толкување да се пријават за збор. 

Бидејќи нема пријавени за збор констатирам дека претресот е завршен. 

На Собранието му предлагам да го усви следниот заклучок: 

1. Собранието на Република Македонија констатира дека барањето за давање автентично толкување на член 31 став 2 и член 77-а, став 6 од Законот за извршување, поднесен од пратеникот Цветанка Иванова, не е оправдано и нема потреба од автентично толкување на овие членови од причините содржани во извештајот на Законодавно-правна комисија на Собранието на Република Македонија. 

2. Овој заклучок заедно со изештајот на Законодавно-правна комисија на Собранието на Република Македонија да се достави до пратеникот Цветанка Иванова. 

Предложениот заклучок го ставам на гласање. 

Ве повикувам да гласаме. 

Вкупно гласаа 69, воздржан 1, против нема. 

Констатирам дека Собранието го усвои предложениот залучок. 

Минуваме на точка 44 - Барање за давање на автентично толкување на член 20 став 3 од Законот за постапување со безправно изградени објекти поднесен од градоначалникот на општина Кисела Вода.  

Барањето за давање автентично толкување и извештајот на Законодавно-правна комисија ви се доставени. 

Отворам претрес. 

Ги повикувам пратениците кои сакаат да говорат по барањето за давање автентично толкување да се пријават за збор. 

Бидејќи нема пријавени за збор констатирам дека претресот е завршен. 

На Собранието му предлагам да го усви следниот заклучок: 

1. Собранието на Република Македонија констатира дека барањето за давање автентично толкување на член 20 став 3 од Законот за постапување со безправно изградени објекти поднесено од градоначалникот на општина Кисе Вода, не е оправдано и нема потреба од автентично толкување на овој член од Законот од причините содржани во извештајот на Законодавно-правна комисија на Собранието на Република Македонија. 

2. Овој заклучок заедно со изештајот на Законодавно-правна комисија на Собранието на Република Македонија да се достави до градоначалникот на општина Кисела Вода. 

Предложениот заклучок го ставам на гласање. 

Ве повикувам да гласаме. 

Вкупно гласаа 70, воздржани нема, против нема. 

Констатирам дека Собранието го усвои предложениот залучок.

Минуваме на точка 45 - Барање за давање на автентично толкување на член 31 ставови 1 и 2 од Законот за слободен пристап на информации од јавен карактер и член 17 став 1 и член 35 од Законот за изменување и дополнување на Законот за слободен пристап до информации од јавен карактер поднесен од пратеникот Михајло Џолонга.  

Барањето за давање автентично толкување и извештајот на Законодавно-правна комисија ви се доставени. 

Отворам претрес. 

Ги повикувам пратениците кои сакаат да говорат по барањето за давање автентично толкување да се пријават за збор. 

Бидејќи нема пријавени за збор констатирам дека претресот е завршен. 

На Собранието му предлагам да го усви следниот заклучок: 

1. Собранието на Република Македонија констатира дека барањето за давање автентично толкување на член 31 ставови 1 и 2 од Законот за слободен пристап на информации од јавен карактер и член 17 став 1 и член 35 од Законот за изменување и дополнување на Законот за слободен пристап до информации од јавен карактер поднесен од пратеникот Михајло Џолонга, не е оправдано и нема потреба од автентично токлување на овие членови од Законот од причините содржани во извештајот на Законодавно-правна комисија на Собранието на Република Македонија.
2. Овој заклучок заедно со изештајот на Законодавно-правна комисија на Собранието на Република Македонија да се достави до пратеникот Михајло Џолонга. 

Предложениот заклучок го ставам на гласање. 

Ве повикувам да гласаме. 

Вкупно гласаа 76, воздржани нема, против нема. 

Констатирам дека Собранието го усвои предложениот залучок. 

Бидејќи дневниот ред е исцрпен, констатирам дека 11-та седница на Собранието на Република Македонија е завршена. 

(Седницата заврши во 11,52 часот) 

